
Uunga siunnersuut: Aatsitassat pillugit ingerlatallu tamatumunnga pingaarutillit pillugit 

Inatsisartut inatsisaata (aatsitassanut ikummatissanullu inatsit) allanngortinneqarnissaa pillugu 

Inatsisartut inatsisaat nr. xx, xx. xxx-imeersoq. (Piiaanissamut akuersissummik pissarsinissamut 

tunngavissarititaasunut piumasaqaatit allanngortinneqarnerat aamma sumiiffiit piiaanissamut 

akuersissummi pineqartunut ilaasut illersorneqarnissaat)  

(Aleqa Hammond, Nunatta Qitornai) 

 

Nunatsinni innuttaasut atugarissaarnerulernissaanut aammalu nunarput aningaasatigut imminut 

napatinnerusoq anguniarnerani inussutissarsiuteqarnikkut isaatitsineq ullumiminngarnik pitsaane-

rujussuaq angoqqaartariaqarparput. 

 

Nunatsinni karsitsinnut isaatitassat amerlarnerit kissaatigaavut aappaatigullu aamma nunatta karsi-

anit pilersorneqartut ikinnerit aamma kissaatigalutigit. 

  

Maannakkut ingerlaaserput kisiat aallaavigissagutsigu tamanna angusinnaanngilarput. Ukiut 15-it 

missai qaangiuppata utoqqalinersiuteqartuinnaalluunniit eqqarsaatigigaanni ullumikkut tassunga 

aningaasartuutivut marloriaatinngorsimasussaapput. Ilisimaaralugu pisussaavugut maani isersima-

sugut tamatta akisussaaffimmik tigusilluta aningaasaqarnitta isaatitsivissanik nutaanik angusaqa-

rumalluta sulissalluta. Allatut isiorneq ajornartorsiutit qaangertariaqartut iliuuseqarnaveersaarine-

ruvoq. 

  

Aatsitassanut ikummatissanullu inatsit inatsisartuni akuersissutigineqarmat tamarmik taperserlugu 

akuersissutigaat. Aatsitassarsiornissamut piumasaqaatit sakkortuut avatangiisitsinnik aammalu 

peqqissutsitsinnik mianerinnittumik tunngaveqartussaq tamatta isumaqataaffigalugu taasivugut. 

Nunap aqunneqarnerani siunnerfiit inatsisitigut tunngavigineqartut ataatsimoorfigitillugit allanngu-

utai ataatsimoorfigissallugit pingaaruteqaqaaq.  

 

Nunatsinni kikkulluunniit aatsitassarsiorumallutik akuersissummik qinnuteqartoq tassaavoq pi-

umasaqaatinik naammassinnissinnaasoq, tamannalu isumaqatigiinninniutigineqarsinnaanngilaq. 

Taamaattussaavoq. Aatsitassarsiorniarluni piareersarnermi mianerisassat naammassisariaqakkallu 

nunatsinnit sinaakkutassatut atuutsinneqartut naammassineqarsinnaasuussapput, piviusor-

siortuussapput aammalu soqutiginartuussapput. 

 

Tamassuma ataatsimoortillugu ingerlanniarnerani ilungersortitsippat aammalu eqarpat allanngu-

uteqartoqarsinnaavoq, soorlu tamanna inatsisinut tamanut suliarineqartartuni ippoq.  

 



Nunatta Qitornai  
Inatsisartuni 

Side 2 af 2 
 

Sulisinnaasut amerlanerit pisariaqartippavut, suliffissaaleqineq suli apparnerusariaqarnera pisari-

aqartipparput, aningaasat isertitassat amerlanerit pisariaqartippavut, aningaasaqarneq patajaanne-

rusoq isaatitsiffiunerusorlu pisariaqartipparput minnerungitsumillu inuussutissarsiutit nutaat pisari-

aqartippavut. Pisariaqartitsinitta ima angitiginerata ilungersulersissanngilaatigut allaat pi-

umasaqaatitsinnik ima annikillisaatigissalluta inuiaqatigiit peqqissusaat avatangiiserlu akigi-

neqarsinnaasunngortissallutigit.  

 

Oqilisaasinnaaneq naapertuilluartoq aqqutaasuassaaq, allannguisoqassappallu illuatungeriinnut ilu-

aqutaasussaq aqqutaassaaq. Siunnersuut namminerisamik Naalakkersuisut suliassaqarfiattut tas-

salu nakkutilliisussaatitaaffimmut qanoq annertutigisumik kalluaassanersoq apeqqutigiumavara 

aammalu inatsisip allanngortinneqarnerani inuiaqatigiinnut sunniutigisinnaasai itisilertikkusunnar-

put aammalu suna peqqutigalugu maanna inatsit allanngortinniarneqarnersoq paaserusunnarpoq. 

Piumasaqaatitsinnik sakkortuginnittoqarami imaluunniit unammillertussaasinnaasut akornerminni 

aporaassinnaaneri pakkersimaarneqarneranik aamma peqquteqarnersoq apeqqutigaara.  

 

Akissutaasinnaasut apeqqutaasinnaasullu suli amerlassaqaaq isumaqarpugullu siunnersuut aatsi-

tassanut ataatsimiititaliamit sukumiisumik suliarineqassasoq. 


